
Euskaran kale egin dutelako 

hizkuntz eskakizun bako irakasleak. Bilbon itxialdia egiten ari diren irakasleek Jaurlaritzaren euskalduntze programari egotzi dizkiote euskara ikasteko «zailtasunak» 

iñigo bilbao - BILBO 

Sei urte luze izan dituzte euskarazko oinarrizko maila lortzeko; hiru urte egon dira, liberatuta, euskara ikasten, soldata eta opor osoekin;aukera izan dute lanalditik at eta sare ofizialetik kanpo nahi beste ikastaro egiteko, denak doan; udan ere, barnetegitara joateko aukera izan dute, euren sakeletik matrikularen herena bakarrik ordainduta; hasiera batean emandako epeak birritan luzatu dizkiete... eta, hala eta guztiz ere, ez dute euskara ikasi. Edo ez dute «azterketa gainditu», Pablo Garcia de Bikuña haien bozeramaileak zehaztu nahi izan duenez. 

EAEko hezkuntza sistema publikoan egonkortasuna galdu duten irakasleak dira. Irailetik aurrera ordezkapen zerrendan sartuko dituzte 157 irakasleok. Baina badakite gaztelaniazko lanpostuak gero eta urriagoak direla, eta euskaldundu bako funtzionarioak aurretik dauzkatela.Soldata galtzeko beldurrak eraginda, joan den asteartean Bilboko Bertendona ikastetxean indarrez sartu ziren. Itxialdiari eutsi egingo diote, harik eta Anjeles Iztueta Hezkuntza sailburuarekin eta Juan Jose Ibarretxe EAEko lehendakariarekin batzea lortzen duten arte. Nolanahi ere, Hezkuntza Sailetik azaldu dutenez, irakasle horiek badute oraindik alternatibarik: bigarren hizkuntz eskakizuna lortzen dutenek «bitarteko irakasle egonkorraren izaera» berreskuratuko dute. 
Hiru urteko epea 

Talde honen patua 1998an aldatu zen. Hezkuntza Sailak hiru urteko epea eman zien orduan irakasle egonkorrei, ELA, LAB eta EILAS sindikatuekin lortutako akordioaren barruan, lehen hizkuntz eskakizuna lortzeko. Epea bukatu zenean, baina, oso gutxik bete zuten eskaera. Hori lortu ez zutenak aintzakotzat hartuak izan ziren: 2001ean urtebetez luzatu zitzaien epea, eta 2002an bi urtez. 

Iaz gauzak aldatu egin ziren; LABeko ordezkariek akordioa betetzeko eskatu zuten. Irakasleek asmo politikoa atzeman diote horri guztiorri. Eta orain, hauteskunde kanpainaren bezperan, gogortu egin dituzte mobilizazioak. Itxi zirenetik egunero izan dute PPko edo PSE-EEko ordezkariren bat bisitan. Ostegunean Leopoldo Barreda eta Isabel Celaa izan ziren. Atzo arratsaldez, berriz, PPko zuzendaritza osoa izan zen bertan.Ertzaintzaren bisita ere izan dute. Birritan joan zaizkie agenteak egunotan indarrez hartutako ikastetxetik alde egiteko aginduarekin. Beraiek argi utzi nahi izan dute, ordea, protestaldiari eutsi egingo diotela. Gotortuta. Horixe berretsi diote Berriari, itxialdia egiten ari diren lekuan bertan. Pablo Garcia de Bikuñak beren aldeko argudio sorta du. Dioenez, sei urtez euskara ikasten jardun badute ere, azterketan huts egin dute, eta horren errua Irale programak du, «ez duelako euskalduntzeko balio». Jaurlaritzak irakasleak euskalduntzeko daukan programa da Irale. Lau irakasletik hiru horrekin euskaldundu badira ere, aspaldion azterketa gainditzeko baldintzak «gogortu» egin dituztela kritikatu du: «Bere garaian azterketa gainditzea lortu zuten irakasle askok aitortu digute ixilpean, gaur ezin izango luketela lortu».Ikasketa sistema zaila dela dio. «Huts egin badugu, erakutsi egin behar digute zertan egin dugun huts. Edozein ikaslek uste badu eman zaion nota ez dela bidezkoa, azterketa berrikus diezaiotela eska dezake. Guk ez», kexatu da.Katalunian joan den mendeko 80ko hamarkadan izan zen prozesua eta oraingoa, haren ustez, ez dira alderagarriak. «Han askoz ere gehiago ziren... ez dut esango katalaneraz mintzo zirenak, baina bai hizkuntzaren eraginaren menpe bizi zirenak, hemen euskararekin gertatzen ez dena. Katalunian, gainera, uste dut agintariek asmatu egin zutela, jakin zutelako gauzak beste modu batera egiten».Hemen ere beste jarrera bat har zitekeela uste dute. «Horren programa hertsia ezarri beharrean beste bat askoz ere malguagoa aukeratu izan balute, ez litzateke horrenbeste jende kanpoan geratuko. Hori eskatzen dugu, ez horren itxiak izateko; eta, jakina, gure lanpostua bermatzeko», dio, irmo. 

«Guretzat bada lekurik» 

Garcia de Bikuñaren berbetan, bestalde, hezkuntza sistemaren barruan bada lekurik oraindik gaztelaniaz bakarrik mintzo direnentzat. Euskara «ikasteko prest» daudela dio, baina ikasi bitartean, «kasuz kasu» guztien egoera aztertzeko eskatu dio Eusko Jaurlaritzari. «Egia bada ere gaztelaniazko plazak desagertzen ari direla, sistemaren barruan bestelako betekizunetarako ere aproposak izan gaitezke». 

Izan ere, euretariko batzuk eskoletako jantokietan izan dituzte orain arte lanean, ikastetxeetako dokumentazio zerbitzuak hornitzen, edo liburutegietan. «Horietan guztietan bada lekurik guretzat; besterik da horretarako borondate politikorik dagoen edo ez».Hezkuntza Sailaren erabakiak oso susmo txarrak eragin dizkio. «Aitzakia modura, Administrazio barruko beste sailetako langileen eskarmenturako erabili nahi gaituzte. Osakidetza eta Justizia Administrazioko langileek jakin behar dute sail horietan bultzatu nahi diren euskalduntze planak gurea baino zorrotzagoak izango direla, eta guri gertatzen ari zaiguna beraiei ere gerta dakiekeela ez badute amore ematen».«Ez beza inork ulertu euskara baztertzen dugunik, edo euskalduntzeari trabak ipini nahi dizkiogunik. Ez da hori. Gu euskara ikasten gabiltza, gertatzen dena da, dena delakoagatik, bide horretan gu motelago gabiltzala», esan du, hamaikagarrenez.Kexu da «euskalduntzea azkarregi» egin delako, eta euskaraz ikasi nahi dutenentzat behar beste irakasle jarri dituzten bitartean, gaztelaniaz ikasi nahi dutenei ez zaielako, beren ustez, «eskubide bera aitortzen». Kritikoa da: «Azpijokoak izan dira ikastetxeetan oraindik gaztelaniaz eman zitezkeen plazak euskaratzeko».Bere ustez, Jaurlaritzak Eskola Mapa egin zuen baina mapa hori «guztiz irreala» da. «Eta mapa horren aitzakiarekin eremu euskaldunetan gaztelaniari atea itxi zaio». 

